
Dikjarazzjoni bil-miktub dwar it-Tibet

Il-Parlament Ewropew,

– wara li kkunsidra l-Istqarrija Universali dwar il-Jeddijiet tal-Bniedem, il-Karta tan-
Nazzjonijiet Uniti, il-Patt Internazzjonali dwar id-Drittijiet Ċivili u Politiċi u l-ftehimiet 
internazzjonali dwar ir-rispett għad-dinjità u d-drittijiet tal-bniedem,

– wara li kkunsidra l-Artikolu 116 tar-Regoli ta' Proċedura tiegħu,

A. billi fit-Tibet fl-aħħar ftit xhur, iktar minn 100 persuna mietu u madwar 2 300 kienu 
mweġġgħa jew arrestati,

B. billi l-persuni arrestati sofrew mill-brutalità, it-tortura u l-moħqrija u nżammu 
f'kundizzjonijiet inumani,

C. billi r-rapport ta' Amnesty International jiddikjara b'mod ċar li mill-2001, jiġifieri minn 
meta ngħatat l-organizzazzjoni tal-Logħob Olimpiku, iċ-Ċina m'għamlet xejn biex ittejjeb 
ir-rispett tad-drittijiet tal-bniedem, u li s-sitwazzjoni għaċ-ċittadini tar-Repubblika 
Popolari taċ-Ċina fil-fatt marret għall-agħar,

D. billi wieħed mill-prinċipji fundamentali tal-Kumitat Olimpiku Internazzjonali (IOC) huwa 
li 'kwalunkwe forma ta' diskriminazzjoni rigward pajjiż jew persuna fuq il-bażi ta' razza, 
reliġjon, politika, sess jew raġunijiet oħra mhix kompatibbli mas-sħubija fil-Moviment 
Olimpiku',

1. Jikkundanna bil-qawwa l-okkupazzjoni Ċiniża tat-Tibet;

2. Jitlob li l-użu tal-vjolenza fiżika u psikoloġika fir-rigward ta' l-abitanti tat-Tibet jieqaf 
għal kollox;

3. Huwa mħasseb li l-IOC mhux qed jadotta pożizzjoni soda daqs dik li kien ħa rigward l-
Afrika t'Isfel waqt l-apartheid, meta ma dan il-pajjiż ma tħalliex jieħu sehem fil-Logħob 
Olimpiku;

4. Huwa diżappuntat li, għal darb'oħra, l-ispirtu Olimpiku u r-regoli tal-fair play qed ikunu 
mdgħajfa u qegħdin f'riskju li jkunu injorati kompletament,  

5. Jagħti istruzzjonijiet lill-President tiegħu biex jgħaddi din id-dikjarazzjoni, flimkien ma' l-
ismijiet tal-firmatarji, lill-Parlamenti ta' l-Istati Membri, lill-Kunsill Ewropew u lill-
Kummissjoni.


